
Hukum Pertentangan Undang-undang Barat dengan Syariat Islam

 Walaubagaimana hebatnya tekanan-tekanan yang dikenakan ke atas syariat Islam, namun begitu nas-nas yang mengandungi

hukum-hukum Islam di dalam syariat itu, tetap tercatit dengan megahnya di lembaran kitab al-Qur’an al-Karim. Di dalam segala

hal hukuman-hukuman wajib dilaksanakan.

(Terjemahan bebas oleh: Azmi)

(VII)

Kesan Undang-undang Dunia atas Syariat

Islam dari Segi Praktikal:

 Sudah menjadi suatu kebiasaan 

bagi negara-negara Islam di zaman ini

memasukkan undang-undang Barat apabila 

di dalam negeri-negeri itu ditubuhkan mahkamah

sivil yang akan melaksanakan hukum-hukum

yang diimport dari Barat. Untuk

menjalankan tugas-tugas di dalam mahkamah

dilantik pula para hakim yang

terdiri daripada orang-orang Barat atau

sekurang-kurangnya para hakim yang mempunyai

kelulusan ilmu undang-undang dari negeri-negeri

Barat, sedang mereka itu jahil sama

sekali tentang undang-undang Islam.

Mahkamah-mahkamah sivil yang baru ditubuhkan

itu boleh dikatakan sanggup

menjalankan perbicaraan di dalam segala

segi jenayah, tetapi tidak sanggup

menjalankan perbicaraan atau

menjatuhkan sesuatu hukum yang ada

sangkut pautnya di dalam soal agama

Islam, ini ialah disebabkan undang-undang

yang digunakan oleh kesemua mahkamah

sivil itu bertentangan sama sekali

dengan syariat Islam yang menjadi

dasar pokok untuk sesuatu

hukum mengenai Islam.

 Di dalam kebanyakan negeri-negeri Islam

hari ini disamping adanya sekolah-sekolah,

kolej-kolej dan universiti agama yang

bercorak keislaman, didirikan pula

sekolah-sekolah tinggi khas untuk

mempelajari undang-undang dunia ciptaan

Barat. Murid-murid atau mahasiswa-mahasiswa yang

belajar di dalam sekolah-sekolah tersebut

sudah tentu buta sama sekali dengan

undang-undang Islam yang patut dan

seyogia mereka ketahui. Hal ini

adalah membawa kepada hasil yang amat 

mendukacitakan. Sebahagian besar

daripada para sarjana undang-undang yang

terdiri daripada intelek-intelek Islam

sama sekali jahil berkenaan dengan

hukum-hukum Islam dan selok-belok

sejarah perkembangan Islam yang

sebenarnya. Dalam erti kata yang lebih

tegas mereka jahil sama sekali

tentang pengajian-pengajian agama Islam,

yaitu agama yang dianuti oleh rakyat

di negara-negara Islam.

 Akibat dari kejahilan itu membawa

kepada terpesongnya mereka daripada memahami

tafsir-tafsir ayat yang berhubung dengan

undang-undang dan sesuatu hukum yang

terkadang-kadang secocok (tidak

bersalahan) dengan undang-undang negeri

ciptaan Barat dan  terkadang-kadang

bertentangan dengannya. Yang demikian kita

dapati bahawa undang-undang jenayah yang

dikuatkuasakan di dalam negara Mesir

mengnaskan bahawa hukum-hukum yang tercatit

di dalam undang-undang jenayah tidak

meliputi hak-hak perseorangan di dalam

syariat Islam. Sekalipun adanya

nas itu dengan nyata tetapi sarjana-sarjana

undang-undang di Mesir tidak mempelajari

undang-undang tersebut menurut dasar-dasar yang

ada tercatit di dalam syariat Islam.

Mereka merasa cukup dengan

mempelajari undang-undang itu menurut

dasar yang ada di dalam undang-undang

Perancis, dan mereka pelajari

undang-undang tersebut mengikut cara-cara yang

dilaksanakan oleh pakar-pakar undang-undang

negeri Perancis, seterusnya mereka

kupas dan mereka analisa undang-undang

tersebut menurut kupasan-kupasan yang biasa

dilakukan oleh orang-orang Perancis. Yang

memaksakan sarjana-sarjana undang-undang Mesir

mengikuti cara-cara penglaksanaan yang

biasa dilakukan oleh sarjana

undang-undang dari Perancis itu ialah 

disebabkan dari dua faktor:

 Pertama: Kerana mereka tidak

mempelajari syariat Islam dan tidak

pula mengetahui tentang selok-belok

hukum-hukum Islam dan perkembangan-perkembangannya.

 Kedua: Mereka terpengaruh dengan

pendapat-pendapat dan pertunjuk-pertunjuk yang

diberikan oleh sarjana-sarjana undang-undang

Eropah amnya dan sarjana-sarjana

undang-undang Perancis khasnya. Sedangkan

sarjana-sarjana undang-undang dari Barat itu

sama sekali tidak mengetahui tentang

tabiat dan selok-belok syariat 

Islam.

Kesan Undang-undang Dunia atas Syariat

Islam dari Segi Teori.

 Meskipun dalam masa yang akhir-akhir

ini undang-undang dunia ciptaan manusia

itu dapat menguasai negeri-negeri yang

menggunakannya dan berjaya menindas

sebahagian besar daripada hukum-hukum yang

tercatit di dalam syariat Islam,

namun begitu dari segi teori

tidak mendatangkan sebarang kesan

tentang keteguhan syariat Islam,

walaubagaimana hebatnya tekanan-tekanan yang

dikenakan ke atas syariat Islam,

namun begitu nas-nas yang mengandungi

hukum-hukum Islam di dalam syariat itu

tetap tercatit dengan megahnya di lembaran

kitab suci al-Qur’an al-Karim, di dalam

segala hal hukum-hukumnya wajib

dilaksanakan.

 Adapun kaedah asasi di dalam

syariat Islam dan undang-undang negeri

bahawa tiap-tiap ayat atau nas-nas yang

terkandung di dalamnya tidaklah boleh

dimansuhkan melainkan dengan ayat atau

nas-nas yang dikeluarkan daripada sumber

yang satu, atau daripada sesuatu

lembaga undang-undang yang mempunyai

kekuasaan penuh untuk meminda atau

membatalkan sesuatu undang-undang yang

sedang dikuatkuasakan.

 Di dalam syariat Islam nas-nas yang

boleh memansuhkan sesuatu nas yang

lain ialah ayat-ayat daripada al-Qur’ān atau

pun hadith, hanya dari kedua

sumber ini sahajalah yang berkuasa

memansuhkan nas-nas yang ada terkandung

di dalam al-Qur’ān dan al-Ḥadīth – 

di zaman Rasulullah. Adapun

sesudah meninggalkannya Rasulullah tiada

suatu ayat pun yang boleh

memansuhkan ayat-ayat yang lain, kerana

sesudah wafatnya Rasulullah maka

terhentilah wahyu-wahyu yang merupakan

ayat-ayat al-Qur’ān. Begitu pula terhentilah

sabda-sabda Rasulullah yang merupakan

hadith-hadith al-Nabawi. Siapa-siapa juga

tidak boleh mendakwa bahawa sesuatu

keputusan mengenai hukum atau lainnya yang

telah diputuskan di dalam sesuatu

sidang ulama atau pun pakar-pakar agama

mengatakan bahawa keputusan-keputusan itu adalah

mengatasi al-Qur’ān dan al-Ḥadīth,

apa lagi untuk mendakwa bahawa segala

keputusan-keputusan tersebut mempunyai

kekuasaan untuk memansuhkan

sesuatu ayat di dalam al-Qur’ān atau

sabda Rasulullah di dalam hadithnya. Cuma

orang-orang Islam boleh mengatakan bahawa

mereka tidak ada hak sama sekali

untuk menguasai syariat, tetapi

mereka hanya mempunyai hak melaksanakan

sesuatu hukum yang terkandung di dalam

syariat itu sebagaimana yang telah kita

terangkan di dalam bahagian yang lalu. Ada pun

syariat itu adalah hak Allah dan

rasul-Nya. Masa penyusulan syariat

itu telah berakhir dengan wafatnya Rasul

Allah (S.A.W) tetapi kuatkuasa hukum

yang terkandung di dalam syariat itu

terus berjalan hingga ke hari

kiamat.

Hukum Pertentangan Undang-undang Barat Dengan

Syariat Islam.

 Apabila berlakunya pertentangan hukum

di antara undang-undang negeri ciptaan

Barat dengan syariat Islam maka hukum-hukum

dari syariat Islam itu wajib

dilaksanakan dengan meninggalkan undang-undang

negeri. Ini berdasarkan tiga sebab:

 Pertama: Sesungguhnya nas-nas

syariat Islam sentiasa ada dan

tidak boleh sekali-kali dihapuskan atau

diubah dipinda. Ada pun nas-nas yang

terkandung di dalam undang-undang negeri itu

menerima pembatalan, pindaan dan

perubahan. Dengan ini beerti bahawa

nas-nas syariat Islam itu lebih kuat

dan lebih mempunyai kekuasaan daripada

nas-nas yang tercatit di dalam undang-undang

negeri.

 Kedua: Sesungguhnya syariat

Islam itu boleh membatalkan setiap

hukum yang bertentangan dengannya dan

melarang daripada mentaatinya. – Ini telah

kita terangkan di dalam fasal yang lalu 

– setiap undang-undang negeri yang

bertentangan dengan syariat Islam, maka

undang-undang itu adalah dianggap batil

dan salah di dalam segi agama Islam.

 Ketiga: Kesemua undang-undang negeri yang

bertentangan dengan syariat Islam adalah

terkeluar dari dasar Islam dan

tidak dianggap sah. Apabila

sesuatu undang-undang itu dianggap oleh

Islam telah terkeluar daripada dasarnya

maka undang-undang itu tidak akan

mendapat tempat di dalam hukum Islam,

ia adalah sebuah undang-undang yang batil

dan tidak diakui sah. Peraturan

yang seumpama ini juga berlaku di dalam

kaedah undang-undang negeri yang diciptakan

oleh manusia.


